
Nù col favor del terno onnipotente

     Regnante in carne e in ossi Papa Sisto

     Sul catolico mondo penitente,

     Nù Vicacrio e Fator de Gesù Cristo

     Consolà de veder che la mia zente

     Struscia con zelo per el santo acquisto

     De le virtù che gà per premio i cieli

     Dal benedir comincio i mi fedeli,

E in sta benedizion (che zà no cava,

     Me sia permesso de sbararla un cazzo

     Per la gloria de là; ma che xè biava

     A do terzi del mondo visdecazzo.)

     No solo quei che vive e quei che chiava

     Dipendenti da nù mi chiapo a mazzo,

     Ma benedir intendo anca i futuri

     Tanto del nostro afar semo sicuri.

Vedo un poco ristreto el Concistoro

     Che per ogeto gà tre promozion;

     Ma gh'è per altro el fior, la spiuma, l'oro;

     Ghe xè i quatro che regola el timon,

     Gh'è Paca, Zamaria, gh'è Bracadoro

     Gh'è el cardinal decan vero omenon,

     Posso i venti sfidar e le tempeste

     Co la mìa nave gà ste quatro teste.

El cardinal decan (che per la rima 1

     A l'ordine mancando ò el quarto messo)

     Xè stà nel fotisterio testa prima

     Piacer, delizia del femineo sesso;

     Decan l'ò fato perchè zà l'è in cima

     De serar la botega e ve confesso

     Che me despiase assae che lù da banda

     El meta quel so afar de propaganda.

